Понедельник третия седмицы.


На 6-м часе тропарь пророчества, глас 4-й: 


Яко немощни есмы, и разслаблени грехьми, исцели сокрушения наша, Врачу душ наших, Сведый ум человечь, Человеколюбче.


Прокимен, псалом 41, глас 4: Молитва Богу живота моего, реку Богу: Заступник мой еси.


Стих: Имже образом желает елень на источники водныя:


Пророчества Исаиина чтение.


Господа сил, Того освятите, и Той будет тебе в страх. И аще будеши уповая на Него, будет тебе во освящение, а не якоже о камень претыкания преткнешися, ниже яко о камень падения: домове же Иаковли в пругле, и в раздолии седящии во Иерусалиме. Сего ради изнемогут в них мнози, и падут и сокрушатся, и приближатся, и яти будут человецы в твердыне суще. Тогда явлени будут печатлеющии закон, еже не учитися. И речет: пожду Бога, отвращшаго лице Свое от дому Иаковля, и уповая буду Нань. Се аз и дети, яже ми даде Бог: и будут знамения и чудеса в дому Израилеве от Господа, Иже обитает на горе Сион. И аще рекут к вам: изыщите чревоволшебников, и от земли возглашающих, тщесловующих, иже от чрева глашают: не язык ли к Богу своему взыщет, что испытуют мертвыя о живых; закон бо в помощь даде, да рекут не якоже слово сие, зань же не леть дары даяти. И приидет на вы жесток глад, и будет, егда взалчете, скорбни будете, и зло речете князю и отечеству. И воззрят на Небо горе, и на землю низу призрят, и се скудость тесна, и тьма, скорбь и теснота и тьма, якоже не видети: и не оскудеет в тесноте сый даже до времене. Сие прежде испий, скоро твори страно Завулоня и земля Неффалимля, и прочии при мори живущии, и объону страну Иордана. Галилея языков, людие ходящии во тьме, видеша свет велий: живущии во стране и сени смертней, свет возсияет на вы. Множайшие люди, яже извел еси в веселии Твоем: и возвеселятся пред Тобою, якоже веселящиися в жатву, и якоже вселятся делающии корысти. Зане отъятся ярем, лежай на них, и жезл, иже на выи их: жезл бо истязующих разсыпа Господь, якоже в день, иже на Мадиама. Яко всякую одежду, собранну лестию, и ризу с примирением отдадут, и возхотят, да быша огнем сожжени были. Яко отроча родися нам, Сын, и дадеся нам, Егоже начальство бысть на раме Его: и нарицается Имя Его, Велика Совета Ангел: Чуден, Советник, Бог Крепкий, Властелин, Князь мира, Отец будущаго века: приведу в мир на князи, мир и здравие Ему. И велие начальство Его, и мира Его несть предела на престоле Давидове, и на царстве его, исправити е, и заступити его в суде и правде, от ныне и до века: ревность Господа Саваофа сотворит сия.


Прокимен, псалом 42, глас 6: Спасение лица моего и Бог мой.


Стих: Суди ми, Боже, и разсуди прю мою.








 





Вторник.





На 6-м часе тропарь пророчества, глас 4:


Спасение наше еси, Господи, и Защититель в день печали, помилуй нас по велицей милости Твоей, Человеколюбче.


Прокимен, псалом 45, глас 4: Господь сил с нами, Заступник наш Бог Иаковль.


Стих: Бог нам Прибежище и Сила.





Пророчества Исаиина чтение.


Тако глаголет Господь: уразумеют вси людие Ефремовы, и живущии в Самарии, в досаждении и высоком сердце глаголюще: плинфы падоша, но приидите, изсечем камение, и посечем черничие и кедры, и созиждем себе столп. И разрушит Бог востающия на гору Сионю, и враги Его разсыплет: Сирию от восток солнца, и Еллины от запада солнца, поядающыя Израиля всеми усты, во всех сих не отвратися ярость Его, но еще рука Его высока. И людие не обратишася, дондеже язвени быша, и Господа не взыскаша. И отъят Господь от Израиля главу и ошиб, велика и мала, во един день: старца и чудящихся лицам, сие начало: и пророка учаща беззаконная, сей ошиб. И будут блажащи людей сих льстяще, и льстят, яко да поглотят я. Сего ради о юношах их не возвеселится Господь, и сирот их и вдовиц их не помилует: яко вси беззаконнии и лукавии, и всякая уста глаголют неправду. во всех сих не отвратися ярость Его, но еще рука Его высока. И разгорится яко огнь беззаконие, и яко троскот сухий пояден будет огнем: и разгорится в чащах дубравных, иже окрест холмов вся. За ярость гнева Господня сгоре вся земля, и будут людие, яко огнем пожжени: человек брата своего не помилует. Но уклонится на десно, яко взалчет, и снесть от шуиих, и не насытится человек  ядый плоти мышцы своея: снесть бо Манассий Ефремово, и Ефрем Манассиино, яко вкупе повоюют Иуду. Во всех сих не отвратися ярость [Его], но еще рука Его высока. Горе пишущим лукавство: пишущии бо, лукавство пишут: уклоняюще суд убогих, восхищающе суд нищих людей моих, яко быти им вдовице в расхищение, и сироте в разграбление. И что сотворят в день посещения; скорбь бо вам отдалече приидет, и к кому прибегнете, да поможет вам; и где оставите славу вашу, Еже не впасти в пленение; и под убиенными падут: и во всех сих не отвратися гнев Его, но еще рука Его высока. 


Прокимен, псалом 46, глас 3: Пойте Богу нашему пойте, пойте Цареви нашему пойте.


Стих: Вси языцы восплещите руками:








Среда


На 6-м часе тропарь пророчества, глас 8:


Состава дел в нас несть, Господи, Милостив еси, Человеколюбче, дел рук Твоих не презри, Безгрешне.


Прокимен, псалом 49, глас 4: Пожри Богови жертву хвалы, и воздаждь Вышнему молитвы твоя.


Стих: Бог Богов Господь глагола и призва землю:





Пророчества Исаиина чтение.


Будет, егда скончает Господь вся творя в горе Сиони, и во Иерусалиме, наведет на ум великий, на князя Ассирийска, и на высоту славы очию его. Рече бо: крепостию руки моея сотворю, и премудростию разума моего отиму пределы языков, и силу их пленю: И сотрясу грады населенныя, и вселенную всю обиму рукою моею яко гнездо, и яко оставленная яица возму, и несть, иже убежит мене, или противу мне речет, и отверзет уста, и глумит. Еда прославится секира без секущаго ею; или вознесется пила без влекущаго ю; такожде аще кто возмет жезл, или древо: и не тако. Но послет Господь Саваоф на твою честь безчестие, и на твою славу огнь горя возгорится. И будет свет Израилев во огнь, и освятит его огнем горящим, и пояст яко сено вещество. В той день угаснут горы и холми, и дубравы, и пояст от души даже до плотей: и будет бежай, яко бежай от пламене горяща. И оставльшися от них будут в число, и отроча малое напишет я. И будет в той день, не приложится ктому останок Израилев, и спасеннии Иаковли не будут ктому уповающе на обидевшыя их: но будут уповающе на Бога Святаго Израилева истиною.


Прокимен, псалом 50, глас 6: Помилуй мя Боже, по велицей милости Твоей.


Стих: Сердце чисто созижди во мне Боже.





Четверг.


На 6-м часе тропарь пророчества, глас 3:


Аще беззакония назриши Человеколюбче, кая спасения надежда нам; но Твою свыше помощь, яко Щедр, людем Твоим низпосли Господи.


Прокимен, псалом 53, глас 4: Боже, во имя Твое спаси мя и в силе Твоей суди ми.


Стих: Боже, услыши молитву мою, внуши глаголы уст моих.


Пророчества Исаиина чтение.


Тако глаголет Господь: будет в день оный корень Иессеов, и востаяй владети языки, на Того языцы уповати будут: и будет покой его, честь. И будет в день оный, приложит Господь показати руку Свою, еже возревновати ко останку прочему людей, иже аще останет от Ассириов, и от Египта, и Вавилона, и от Ефиопии, и от Еламитов, и от востоков солнца, и от Аравии, и от островов морских. И воздвигнет знамение в языки, и соберет погибшыя Израилевы, и расточенныя Иудины соберет от четырех крил земли. И отимется ревность Ефремова, и врази Иудины погибнут: Ефрем не возревнует Иуде, и Иуда не оскорбит Ефрема. И полетят в кораблях иноплеменничих, море купно пленят, и сущих от восток солнца, и Идумею: и на Моава первее руки возложат, сынове же Аммони первии покорятся. И опустошит Господь море Египетское, и возложит руку Свою на реку Духом Пресильным: и поразит на седмь дебрей, якоже преходити ю во обувение. И будет прошествие людем Моим оставльшым во Египте, и будет Израилю, якоже в день, егда изыде от земли Египетския. И речеши в день оный: благословлю Тя, Господи, яко разгневался еси на мя, и отвратил еси ярость Твою [от мене,] и помиловал мя еси. Се Бог мой, Спас мой, уповая буду на Него, и не убоюся: зане слава моя и похвала моя Господь, и бысть ми во спасение.


Прокимен, псалом 54, глас 7: Внуши, Боже, молитву мою, и не презри моления моего.


Стих: Вонми ми, и услыши мя.





Пятница.


На 6-м часе тропарь пророчества, глас 8:


Словом вся Твоею совершил еси силою Боже, и от небытия в бытие привел еси нас, не предаждь нас беззаконием нашым, Безгрешне Господи, молимся.


Прокимен, псалом 57, глас 6: Возвеселится праведник, егда увидит отмщение.


Стих: Аще воистинну убо правду глаголете.


Пророчества Исаиина чтение.


Тако глаголет Господь: на горе польней воздвигните знамение, вознесите глас им, не бойтеся: поущайте рукою, отверзите князи. Аз повелеваю, освящени суть: и Аз веду их, исполини идут исполнити ярость Мою радующеся, вкупе и укаряюще. Глас языков многих, на горах, подобен языков многих, глас царей, и языков собравшихся. Господь Саваоф заповеда языку оружеборцу, Приити от земли издалеча, от края основания небесе, Господь и оружеборцы Его, растлити всю вселенную. Рыдайте: близ бо день Господень, и сокрушение от Бога приидет. Сего ради всяка рука разслабеет, и всяка душа человеча убоится: И смятутся послы, и болезни приимут я яко жены раждающия: и поскорбят друг ко другу, и ужаснутся, и лице свое яко пламень изменят. Се бо день Господень грядет неисцельный ярости и гнева, положити вселенную [всю] пусту, и грешники погубити от нея. Звезды бо небесныя и Орион, и все украшение небесное, света своего не дадят, и помрачится солнце возсиявающее, и луна не даст света своего. И заповем всей вселенней злая, и нечестивым вся грехи их: и погублю укоризну беззаконных, и укоризну гордых смирю. И будут оставшии честнии паче, нежели злато нежженное: и человек честен будет паче, нежели камень, иже от Суфира. Разъярится бо небо, и земля потрясется от оснований своих, за ярость гнева Господа Саваофа в день, воньже приидет ярость Его.


Прокимен, псалом 58, глас 7: Боже Заступник мой еси Ты и милость Твоя предварит мя.


Стих: Изми мя от враг моих Боже:





